Efnisyfirlit

Bls.

Fjölmiðlar flytja reglulega fréttir af því hve hættulegt kunni að vera að nota farsíma. Þar er skýrt frá áhyggjum manna af því að farsímar kunni að valda krabbameini eða heilaskemmdum með einkennum eins og svefntruflunum, minnistapi, höfuðverk, ógleði og svima svo nokkuð sé nefnt. Hér er mikið í húfi því að minnsta kosti 500 milljónir manna nota farsíma daglega og fer þeim stöðugt fjölgandi.
Bylgjur frá farsímum

Farsímar senda og taka á móti útvarpsbylgjum á örbylgjutíðni á bilinu 450–1800 megarið (MHz). NMT-kerfið notar 450 MHz og GSM-kerfin í Evrópu og víðar nota 900 MHz. Á þessu tíðnibili eru engar vísbendingar um að tíðnin sjálf skipti máli fyrir hugsanleg skaðleg áhrif á lifandi verur. 
Þegar farsími er notaður fara þessar bylgjur um loftnet sem er haldið upp að eyra eða gagnaugasvæði. Örbylgjur af þessari tíðni hita umhverfið og hafa áhyggjur manna einkum beinst að því að farsímanotkun hiti heilann og valdi þannig skemmdum á honum. Venjulegur farsími sendir með orku sem er um 1 watt og útreikningar benda til þess að notkun hans gæti hækkað hitastig staðbundið í heilanum um 0,1°C. Slík hitahækkun gæti tæplega valdið skemmdum þar sem sótthiti getur hækkað líkamshitann, og þar með hitann í heilanum, um nokkrar gráður án þess að valda skemmdum. Ef örbylgjur frá farsímum eru heilsuspillandi væri því um að ræða annnars konar áhrif en hitahækkun; gallinn er sá að ekkert er vitað um hvaða áhrif gæti verið að ræða. 

Örbylgjur frá farsímum eru ekki jónandi, eins og röntgengeislar og geislun frá geislavirkum efnum, og ættu því ekki að geta valdið skemmdum á erfðaefninu (DNA), stökkbreytingum eða krabbameini.

Öryggisstaðlar

En hvað er vitað um þessa hluti, hvaðan kemur sú vitneskja og eru til öryggisstaðlar sem við getum treyst? Mjög viðamiklar rannsóknir hafa verið gerðar til að kanna hvort farsímanotkun sé hættuleg. Rannsóknir hafa verið gerðar á lifandi frumum og dýrum sem hafa verið langtímum saman í missterku örbylgjusviði. Þannig hafa verið fundin mörk fyrir styrk örbylgna sem hefur ekki áhrif á lifandi verur og út frá því hafa verið settir öryggisstaðlar fyrir fólk, sem eru svolítið mismunandi eftir löndum en eru oftast um það bil 2% af áðurnefndum mörkum í dýratilraunum.
Farsímar og sendar fyrir farsíma liggja langt innan þessara öryggisstaðla. Gerðar hafa verið margar dýratilraunir með örbylgjur af svipuðum styrk og farsímanotendur verða fyrir og næstum engin þeirra sýnir áhrif á líkamsstarfsemina. 
Rannsóknir

Einstaka tilraunir sýna einhvers konar áhrif en ýmist hefur ekki tekist að endurtaka þær eða niðurstöðurnar eru í andstöðu við aðrar tilraunir. 
Rannsóknir á fólki eru að mestu leyti faraldsfræðilegar og beinast að því hvort farsímanotendum sé hættara en öðrum við að fá krabbamein (til dæmis heilaæxli), hrörnunarsjúkdóma í heila eða hvítblæði svo að eitthvað sé nefnt. 
Hér gildir svipað og um dýratilraunirnar: Í nær öllum rannsóknum á fólki finnst ekkert samband milli farsímanotkunar og sjúkdóma en í einstaka rannsókn hefur fundist slíkt samband. 
Sama gildir um senda í dreifikerfi fyrir farsíma en loftnet fyrir slíka senda eru ýmist í sérstökum turnum eða á húsþökum.

Samkvæmt stöðlunum er hættulegt að koma nær loftnetunum en 5-10 metra en rannsóknir á þeim sem búa eða starfa í húsum sem hafa farsímaloftnet á þakinu benda ekki til heilsuspillandi áhrifa. 
Í nýlegri rannsókn á fólki kom í ljós að farsímar höfðu viss örvandi áhrif á heilann, juku einbeitingu og flýttu fyrir ákvarðanatöku. Hvort þetta er rétt, jákvætt eða neikvætt eða hvort það hefur þýðingu fyrir heilsufar vitum við ekki. 
Ef allt er tekið saman bendir flest til þess að notkun farsíma sé hættulaus fyrir heilsuna en við getum ekki ennþá verið alveg viss og því er sjálfsagt að fara varlega. 
Útgeislun

Farsímaframleiðendur hafa staðið sig frekar illa og ekki gert mikið til að draga úr örbylgjugeislun frá símunum inn í heilann og dregið lappirnar með að gefa upp styrk útgeislunar fyrir hverja tegund farsíma. 
Það sem við getum gert er að nota farsíma sem minnst, kaupa á símann sérstaka hlíf sem minnkar útgeislun og nota handfrjálsan búnað, en að vísu er umdeilt hvort handfrjáls búnaður minnki örbylgjugeislun inn í heilann.

Að einu leyti eru farsímar örugglega hættulegir en það er þegar ökumenn nota þá í akstri. Nú er búið að sýna svo rækilega fram á aukna slysatíðni af völdum farsímanotenda í umferðinni að hvert landið á fætur öðru, þar á meðal flest lönd í Norður-Evrópu, hafa bannað slíka notkun.
Eftirlit með einstaklingum

Gengur þú með farsíma á þér? Ef svo er þá hgæti einhver sífellt verið að fylgjast með öllum ferðum þínum. Einhver eftirlitsaðili – eða e.t.v. einhver sem vill koma auglýsingu til þín símleiðis?

Farsíminn þinn segir heilmikið um þig. t.d. hvernig símtæki þú átt, hvernig neytendaviðmót þú hefur valið og meira að segja hvað þú ert snögg(ur) til að svara í símann segir heilmikið um þig.

Farsíminn „veit“ hvar þú ert

Það kann að líða að því að farsíminn þinn segi ennþá meira um þig og þinn lífsstíl eftir því sem farsímar þróast meira yfir í að verða tæki sem „vita“ hvar þau eru niðurkomin og eru reiðubúin að deila þeim upplýsingum með næstum því hverjum sem vill vita það.

Staðartengd þjónusta

Árum saman létu mörg fyrirtæki sig dreyma um að þróa farsíma með staðsetningarkerfi sem gæti upplýst notandann um hvar næsti hraðbanki væri í nágrenninu, næsti kínverski veitingastaður eða krá.

Hingað til hafa símafyrirtæki boðið viðskiptamönnum upp á slíka þjónustu en öðrum ekki. En staðartengd þjónusta af þessu tagi mun verða miklu útbreiddari með tímanum úr því að nú er hægt að fara fram á upplýsingar um hvar farsími sé niðurkominn gegn mjög vægu gjaldi og upp spretta fyrirtæki sem sérhæfa sig í að beina slíkum fyrirspurnum réttar boðleiðir.

200 m skekkjumörk

Staðartengd þjónusta er nákvæmust í borgum þar sem nóg er af jarðstöðvum sem eru svo þéttar að svæði þeirra skarast. Þetta dugir til þess að símstöðin getur staðsett farsímatæki með um 200 metra skekkjumörkum.

Í dreifbýli minnkar nákvæmnin vegna þess að færri stöðvar eru til þess að staðsetja farsímatækið. þretta er því enn sem komið er ekki nærri því eins nákvæmt og GPS-tæknin, en þetta er þó býsna nákvæmt.

Hvar er starfsfólkið?

Ef jarðstöðvum færi fjölgað til mikilla muna væri hægt að hafa margvíslegt gagn af þessum staðsetningarupplýsingum. Til að mynda gætu fyrirtæki sem reka stóran bílaflota við útkeyrslu á vörum fylgst með því allan liðlangan daginn hvar starfsmennirnir væru staddir. Sennilega kæmi þó staðsetningarþjónustan einkum að notum fyrir neytendur sem væru á ferð í borgarumhverfi eða að þræða sig um miðborgir.

Fjölskylda og vinir

Þegar er komin nokkur reynsla á staðsetningartengda farsímaþjónustu. Veitingahús í miðborgum geta þá aflað sér upplýsinga um hvaða farsímanúmer séu í nágrenninu og bregða á það ráð að senda kurteislega auglýsingu til þessara símnotenda sem vitað er af í grenndinni ogt bjóða þeim upp á afslátt eða einhver tilboð.

Sumir telja að staðsetningar- og leiðsögugeta muni verða leynivopn þriðju kynslóðar farsíma. Til dæmis getur maður hugsað sér að síminn manns léti mann vita af því þegar vinir eða kunningjar eru staddir í grenndinni svo að hægt væri að hafa samband við þá eða hitt þá fyrirvaralítið.

Landakort í símanum

Tækni af þessu tagi byði líka upp á margvíslegar nýjar aðferðir við að innheimta ýmiss konar vegatolla og því um líkt. En kannski þarf ekki að bíða eftir þriðju farsímakynslóðinni til þess að þetta verði að veruleika. Nú þegar er til „verilocation“ hugbúnaður sem sýnir á skjá farsíma landakort og staðsetningu símtækisins. 

Áskrift að slíku kerfi er kostnaðarsöm enn sem komið er, en þróunin er hafin. „Verilocation“ er eins og himnasending fyrir áhyggjufulla foreldra sem vilja geta fylgst með því hvar afkvæmin séu niðurkomin. Þjónusta af þessu tagi mun kosta ákveðna upphæð á mánuði fyrir að hafa rétt til að kanna staðsetningu farsíma í ákveðinn fjölda skipta.

Friðhelgi einkalífsins

En þá koma upplýsingalög og reglur um friðhelgi einkalífsins inn í myndina. Ólíklegt er að leyft verði að rekja staðsetningu farsíma og gefa upplýsingar um hvar hann er niðurkominn án leyfis eiganda tækisins.

Það erum sem sagt margvíslegir möguleikar fyrir hendi varðandi farsímanotkun – og þróunin er hröð.

